
Ceisteanna Coitianta

Sealanna Oiliúna Schuman i bParlaimint na hEorpa

1. An féidir liom iarratas spontáineach a chur isteach?

Ní féidir, ní ghlacann Parlaimint na hEorpa le hiarratais spontáineacha. Seolann Parlaimint na
hEorpa glao ar iarratais le haghaidh sealanna oiliúna dhá uair sa bhliain:
 i mí Dheireadh Fómhair, le haghaidh sealanna oiliúna ag tosú i mí an Mhárta agus ag

críochnú i mí Iúil;

 i mí na Bealtaine, le haghaidh sealanna oiliúna ag tosú i mí Dheireadh Fómhair agus ag
críochnú i mí Feabhra.

2. Cad iad na cáilíochtaí is gá a bheith agam chun cur isteach ar sheal oiliúna Schuman?

Is gá céim ollscoile a bheith agat a bronnadh ort tar éis trí bliana, ar a laghad, de staidéar a
bheith déanta agat. Ní mór an dioplóma a bheith faighte agat trí mhí ar a laghad roimh an gcéad
lá den seal oiliúna.

3. Tá trí bliana ar a laghad de staidéar ollscoile déanta agam ach níl an chéim faighte
agam go fóill. An féidir liom iarratas a dhéanamh fós?

Is féidir, ach má roghnaítear thú, beidh ort ráiteas oifigiúil ón ollscoil a chur ar fáil ina
dheimhnítear go bhfuair tú an dioplóma trí mhí ar a laghad roimh an gcéad lá den seal oiliúna.

4. An bhfuil teorainn aoise ann?

Ní mór duit a bheith 18 mbliana d’aois ar a laghad chun iarratas a dhéanamh. Níl uasteorainn
aoise ann.

5. Ní saoránach de Bhallstát an Aontais Eorpaigh mé. An féidir liom iarratas a
dhéanamh fós?

Is féidir. Féadfaidh an tÚdarás Inniúil líon teoranta de shealanna oiliúna a chur ar fáil
d’iarratasóirí ó lasmuigh den Aontas Eorpach. Má roghnaítear thú, beidh ort duit iarratas a
dhéanamh ar aon víosaí, ceadanna cónaithe agus ceadanna oibre atá de dhíth. Ní aisíocfar aon
chostais a thabhóidh tú.

6. An bhfuil teorainn ann leis an líon iarratas is féidir liom a chur isteach?

Tá. I rith gach tréimhse iarratais, féadfaidh tú trí iarratas ar a mhéad a chur isteach.

7. Má fhógraítear roinnt post comhionann i dtairiscint oiliúna (post A, B, C, srl.), an
féidir liom iarratas a dhéanamh ar níos mó ná ceann amháin acu?

I gcásanna áirithe, úsáidtear litreacha (A, B, C, srl.) chun tagairt a dhéanamh do shealanna
oiliúna comhionanna atá ar fáil sna haonaid/seirbhísí atá i gceist. Tagraíonn gach tairiscint/litir
d’aon phost amháin. Is féidir leat iarratas a dhéanamh ar thrí thairiscint, laistigh de
sheirbhís/aonad amháin nó thar sheirbhísí/aonaid dhifriúla.  Is fút féin atá sé an chaoi inar
mhaith leat struchtúr a chur ar d’iarratais féin. Tabhair do d’aire nach féidir leat iarratas a
dhéanamh ar níos mó ná trí thairiscint, fiú má tá siad i gcomhair post comhionann.

8. An féidir liom iarratas a dhéanamh ar sheal oiliúna sna h-institiúidí Eorpacha eile ag
an am céanna?

Is féidir.

9. Tá seal oiliúna déanta agam cheana féin / D’oibrigh mé cheana féin d’institiúid de
chuid an Aontais Eorpaigh. An féidir liom iarratas a dhéanamh ar sheal oiliúna i
bParlaimint na hEorpa fós?

Má tá seal oiliúna críochnaithe agat (le híocaíocht nó gan íocaíocht) in institiúid, comhlacht nó
gníomhaireacht de chuid AE a mhair níos mó ná dhá mhí i ndiaidh a chéile, níl tú incháilithe a
thuilleadh do sheal oiliúna Schuman. Cuirtear an riail chéanna i bhfeidhm má d’oibrigh tú
d’aon cheann de na comhlachtaí a luaitear sa nasc thuas ar feadh níos mó ná dhá mhí i ndiaidh
a chéile.
Mar sin féin, má mhair do sheal oiliúna nó d’fhostaíocht ar feadh dhá mhí go díreach nó níos
lú, tá tú incháilithe fós do sheal oiliúna ag Parlaimint na hEorpa.

10. An féidir liom ceartúcháin nó athruithe a dhéanamh ar m’iarratas ar líne nuair atá
sé curtha isteach?

Nuair atá sé curtha isteach, níl sé indéanta athruithe a dhéanamh ar na iarratais. Mar sin féin,
is féidir leat iarraidh orainn do chuntas a scriosadh trí ríomhphost a chur chuig PERS-Schuman-
Trainees@europarl.europa.eu. Is gá duit an seoladh ríomhphost a lua go soiléir, a bhaineann
leis an gcuntas is mian leat a scriosadh. Nuair a gheobhaidh tú deimhniú gur scriosadh do
chuntas, beidh tú in ann clárú arís agus cur isteach arís ar suas le trí thairiscint oiliúna.

11. Ní féidir liom rochtain a fháil ar mo chuntas. Céard ba cheart dom a dhéanamh?

Mura cuimhin leat do phasfhocal, is féidir leat é a fháil ar ais trí chliceáil ar ‘FORGOT YOUR
PASSWORD?’ Mura bhfaighidh tú ríomhphost ina bhfuil nasc chun do phasfhocal a athshocrú
laistigh de chúpla uair an chloig, déan teagmháil le PERS-Schuman-
Trainees@europarl.europa.eu.
Déanann ár gcóras iarratais na cuntais fholmha a chartlannú go huathoibríoch; tarlaíonn sé sin,
mar shampla, nuair a chuireann iarratasóir tús le clárú ach ní dhéanann sé nó sí iarratas ar aon
tairiscint sna laethanta ina dhiaidh sin.

12. Cén teanga inar cheart dom an t-iarratas a scríobh (CV, litir inspreagtha )?

Is féidir leat d’iarratas a chur isteach in aon teanga oifigiúil de chuid AE. Mar sin féin, d’fhonn
cur leis an seans atá agat a bheith roghnaithe, ba cheart don CV a bheith scríofa i mBéarla nó i
bhFraincis. Moltar duit an ráiteas pearsanta a scríobh sa teanga den tairiscint ina bhfuil an t-
iarratas á dhéanamh agat.

13. Cathain is ceart dom na doiciméid tacaíochta a chur isteach?

Mura sonraítear a mhalairt sa tairiscint don seal oiliúna, ní gá na doiciméid lena gcruthaítear
d’incháilitheacht a chur isteach nuair a sheolann tú an t-iarratas. Ní gá duit na doiciméid sin a
chur isteach ach amháin má réamhroghnaítear thú.

14. An mbeidh agallamh agam le linn na tréimhse roghnúcháin?

D’fhéadfadh earcaitheoirí glaoch a chur ort le haghaidh agallamh gutháin gearr. Mar sin féin,
d’fhéadfadh sé go gcuirfear ar an ngearrliosta thú freisin gan dul trí agallamh.

15. Cén doiciméid tacaíochta ba cheart dom a sheoladh, agus cén teanga ba cheart a
úsáid?

Má chuirtear ar an ngearrliosta thú, iarrfaimid ort na nithe seo a leanas a chur ar fáil:

 cóip den dioplóma ar leibhéal ollscoile;
 cóip de phás/cárta aitheantais bailí;
 cóip de thuarascáil taifid choiriúil a eisíodh duit laistigh de na sé mhí dheireanacha

roimh dháta tosaigh an tseala oiliúna.

Féadfaidh na doiciméid sin a bheith in aon teanga oifigiúil de chuid AE. Ós rud é go dtógfaidh
sé tamall roinnt de na doiciméid sin a fháil, moltar duit iad a bheith réidh agat i gcás ina
gcuirfear ar an ngearrliosta thú.

16. Cuireadh ar an ngearrliosta mé. An gciallaíonn sin gur tairgeadh seal oiliúna dom
ag an bParlaimint?

Ní chiallaíonn. Cé go gcuirimid roinnt iarratasóirí ar an ngearrliosta le haghaidh gach tairiscint
don seal oiliúna, ní féidir linn an post sin a thairiscint ach do dhuine amháin de na hiarratasóirí
sin. Is é an t-iarratasóir a roghnaíodh (i measc na n-iarratasóirí gearrliostaithe) do phost faoi
leith a gheobhaidh tairiscint don seal oiliúna, ar choinníoll go bhfuair an duine sin pas sa
tseiceáil incháilitheachta. Murach sin, leanfar den earcaíocht leis na hiarratasóirí eile a chuir
isteach ar an bpost sin. I measc na n-iarratasóirí gearrliostaithe, má bhíonn na cáilíochtaí agus
na scileanna ar leibhéal comhionann acu, d’fhéadfadh sé go gcuirfidh an tÚdarás Inniúil critéir
maidir le cothromaíocht inscne agus gheografach i bhfeidhm chun rogha a dhéanamh maidir
leis an iarratasóir a gheobhaidh an tairscint don seal oiliúna.

17. Níor cuireadh ar an ngearrliosta mé nó níor roghnaíodh mé le haghaidh seal oiliúna
san Institiúid. An mbeidh mé in ann a fhiafraí cén fáth nár ghlacadh le m’iarratas?

Ní bheidh. Ós rud é go bhfaightear líon mór iarratas, níl an tAonad um Fhor-rochtain agus
Earcú Oiliúnaithe in ann fógra a thabhairt d’iarratasóirí maidir le cén fáth nár glacadh lena n-
iarratais. Ní féidir leis an Aonad um Fhor-rochtain agus Earcú Oiliúnaithe na hiarratasóirí a
chur ar an eolas faoin bhfáth nár cuireadh ar an ngearrliosta iad ná comhairle a chur ar
iarratasóirí maidir le conas iarratas níos fearr a chur isteach amach anseo.

18. An gá dom cáin a íoc ar mo liúntas míosúil?

Níl an liúntas míosúil faoi réir cháin AE. Ag deireadh do sheala oiliúna, gheobhaidh tú teastas
ina luafar an méid atá faighte agat. Is fút féin a sheiceáil leis na húdaráis chánach i do thír féin
má tá do dheontas faoi réir cánach.

19. An féidir liom leanúint ar aghaidh le mo chuid staidéir le linn an tseala oiliúna?

Is féidir leat leanúint ar aghaidh le do chuid staidéir le linn do sheala oiliúna. Mar sin féin, ós
rud é gur post lánaimseartha é an seal oiliúna, níl cead agat freastal ar ranganna ollscoile le linn
uaireanta oibre.

20. Táim faoi mhíchumas. An bhfuil aon sochair ar fáil ina leith seo?

Féadfaidh oiliúnaithe faoi mhíchumas atá aitheanta go hoifigiúil ag Parlaimint na hEorpa leas
a bhaint as socruithe réasúnta cóiríochta agus liúntas breise suas le 50% den deontas míosúil,
ag brath ar mhéid an mhíchumais (measúnú arna dhéanamh ag Parlaimint na hEorpa):
 Más lú an míchumas ná 20%, ní dheonófar aon íocaíocht bhreise.
 Má tá an míchumas níos mó ná nó comhionann le 20% ach níos lú ná 50%, is 20% den

deontas míosúil a bheidh san íocaíocht bhreise.
 Má tá an míchumas níos mó ná nó comhionann le 50%, is 50% den deontas míosúil a

bheidh san íocaíocht bhreise.

21. Táim faoi mhíchumas lena gcuirtear cosc orm na doiciméid is gá a dhréachtú, ar
doiciméid iad a éilítear don iarratas. Cad is féidir liom a dhéanamh?

Má tá tú faoi mhíchumas lena gcuirtear cosc ort na doiciméid is gá a dhréachtú, ar doiciméid
iad a éilítear don iarratas agus/nó do na nósanna imeachta roghnúcháin, déan teagmháil le
PERS-Schuman-Trainees@europarl.europa.eu.

22. Teastaíonn ón Ollscoil go síneofar comhaontú faoi leith don seal oiliúna ionas go n-
áireofar iad mar chuid de mo creidmheasanna acadúla. An bhféadfadh Parlaimint na
hEorpa an teimpléad tuairiscithe arna sholáthar ag an Ollscoil a chomhlánú agus a
shíniú?

Ní dhéanann Parlaimint na hEorpa aon chomhaontú ná foirm a sholáthraíonn oideachais
sheachtracha nó aon tríú páirtí a chomhlánú nó a shíniú. Má theastaíonn an comhaontú sin ón
Ollscoil ionas go mbeidh do sheal oiliúna bailí, féadfaidh Parlaimint na hEorpa comhaontú don
seal oiliúna a eisiúint, agus triúr sínitheoirí uirthi: Parlaimint na hEorpa í féin, an t-oiliúnaí agus
an ollscoil. Má fuair tú litir iontrála agus tá doiciméad den sórt sin ag teastáil uait, déan

teagmháil le Pers-Schuman-Trainees@europarl.europa.eu roimh dháta tosaigh do sheala
oiliúna.

Má tá ceist ar bith agat nach bhfuil cumhdaithe sa doiciméid seo nó sna rialacha inmheánacha,
ná bíodh drogall ort teagmháil a dhéanamh linn trí ríomhphost a chur chuig:

PERS-Schuman-Trainees@europarl.europa.eu


